
«La giuventetgna na po spetgar»
Ina biologa ans cloma ad agir per l’ambient

DA GUIU SOBIELA-CAANITZ

■ Dacurt a Johannesburg (Africa dal
sid) ha gì lieu il segund «Inscunter su-
prem da la terra per in svilup durai-
vel». L’emprim aveva sa radunà 1992 a
Rio de Janeiro (Brasilia). Lezza giada
han quatter uffants da Vancouver, sin
la riva canadaisa da l’Ocean pacific,
fatg ina collecta per ir er els a l’in-
scunter. En lur num ha lura la giuvna
Severn Cullis-Suzuki (12 onns) sa driz-
zada a la raspada. Ella exprima ussa ses
patratgs en in magazin internaziunal*
sco biologa diplomada da l’Universitad
da Yale (Connecticut, Stadis unids).

Ins mira vers l’avegnir senza visiuns 
«Jau ma regordel da mes entusiassem da
lezza giada (…) e da mes pleds: ‘Jau sun
be in uffant. Dentant sai quant bel ch’i
fiss sch’ins duvrass tuts daners deditgads a
la guerra per far fin cun la paupradad e
chattar respostas per l’ambient. A scola
ans muss’ins da renunziar a cumbatter
(…), da respectar tschels umans, nette-
giar noss tschuf, na ferir nagina creatira,
parter cun auters e fugir da l’engurdien-
tscha. Ma pertge faschais vus creschids
quai che vus ans scumandais da far? Vus
schais che vus ans hajat gugent; jau as in-
timescha d’agir tenor voss pleds.’ Jau hai
discurrì sis minutas; lur ha la raspada ap-
plaudì sin pe, plis han schizunt bragì
(…). En diesch onns hai fatg part da
bleras autras scuntradas (…). Quai ha
scurlattà zunt mia confidenza en la pus-
sanza ed en las pussaivladads d’ina vusch
individuala (…). Igl è vair che jau hai ve-
sì varsaquants progress dapi 1992. Buna-
main tut la glieud en mia citad da Van-

couver dovra recipients da reciclagi. La
stizun biologica cun cafè flurescha. Ins va
bler cun il velo (…). Ma cun il principi
dal tschientaner nov perda mia genera-
ziun adina dapli il contact cun il mund
natiral (…). A medem temp essan nus
conscients dal mund, la paupradad, il di-
schequiliber social, la perdita da la diver-
sitad biologica, la midada da clima e las
consequenzas da la mundialisaziun. Ma
blers da nus manegian che nus hajan pro-
blems memia gronds per nus sezs. Il
mund da mia uffanza era simpel, ma sco
dunna giuvna emprenda che la vita vegn
adina pli cumplitgada, entant che nus
stuain decider davart noss studis, nossa
carriera e nossa moda da viver. Adina da-
pli ans sentin nus sfurzads da producir
cun success. Nus emprendain da mirar
vers l’avegnir senza perspectivas, ans con-
centrond sin periodas da legislatura da
quatter onns e rapports trimestrials da
gestiun. Nus emprendain che la cre-
schientscha economica saja in progress,
ma ins n’ans mussa betg da viver a moda
ventiraivla, sauna u cuzzaivla.»

Instradar la vieuta che nus vulain
Cullis-Suzuki patratga enavant: «Jau
fatsch quitads per l’ambient che mes uf-
fants futurs chattan lura cun crescher si
(…). Nus na nettegiain noss agen tschuf
e na faschain frunt al pretsch da nossa
moda da viver. En Canada savainsa che
nus extirpain plaun a plaun il salmun da
nossa riva pacifica, gist sco che nus avain
già extirpà il merluz da l’atlantica [sper la
Terra nova, G. S.-C.]; dentant pestgainsa
anc adina memia bler. En citads duvrain-
sa anc adina autos gronds, schebain che
nus entschavain a notar las consequenzas

da la midada da clima, la quala resulta di-
rectamain da l’excess da combustibels
fossils che nus brischain. I dependa da
nus ch’i dettia ina vaira vieuta areguard
l’ambient. Nus na pudain spetgar noss
manaders; plitost stuainsa ans concentrar
sin nossa atgna responsabladad, sin quai
che nus pudain far per chaschunar ina ta-
la vieuta (…). Cun students da Yale hai
pinà in vut, entitulà ‘Recognition of Re-
sponsibility’ (‘Nus surpigliain nossa re-
sponsabladad’), che la giuventetgna po
suttascriver. Cun questa empermischun e
renconuschientscha pretenda nossa gene-
raziun era da babs e mammas ch’i gidian
nus a cuntanscher lezza finamira e giajan
ordavant cun il bun exempel. Quai cum-
piglia ina glista da meds simpels, ma fun-
damentals, per schanegiar l’ambient. Nus
pudain sminuir la quantitad da noss ru-
ments chasauns e noss agen consum, du-
vrar pli pauc l’auto, mangiar products lo-
cals (…) e cunzunt ir en la natira. Il text
[englais] cumplet da noss vut pon ins le-
ger sut ‘www.skyfishproject.org’ (…).
Gandhi ha ditg avant blers onns: ‘Nus
sezs stuain vegnir la vieuta che nus vulain
vesair’. Jau sai ch’ina midada è pussaivla
perquai che jau mezza ma midel (…). Jau
mezza stabilesch anc mia atgna moda da
viver. Las sfidas èn grondas, ma sche nus
surpigliain nossa responsabladad persu-
nala e faschain tschernas bunas per l’am-
bient, lura pudainsa crescher a l’autezza
da las sfidas e vegnir sezs parts da la
vieuta.»

*Severn Cullis-Suzuki, The Young Can’t Wait,
en: «Time», 2 da settember 2002, p. 49. Adres-
sa: Time Warner Publishing B. V., Postfach,
9016 S. Gagl. Fax (a Berlin) 0049 30 72626 1701.
Posta electronica: Letters@time.com. 

■ OPINIUNS

L’ingrazchamaint
d’ün acziunari

da la Motta Naluns
Eu less ingrazchar fich als votants e pa-
jaders d’impostas da Scuol per lur su-
stegn a las Pendicularas Motta Naluns
SA. Il sustegn public da 650 000 francs
fa bain al cuors da las aczias chi’d es
uossa magara bas. Sco acziunari pi-
tschen possa uossa m’allegrar cha bod o
tard crescha il cuors darcheu. L’agüd
public pudess eir avair per consequenza
cha plü bod co previs detta eir darcheu
forsa ün guadogn, voul dir üna divi-
denda da quellas aczias. Quai es flot da
pudair far quint cun ün profit dobel,
nempe ün augmaint dal cuors e lura
amo ün «fit».

Fich puchà esa però cha para sun las
pendicularas prontas da renunzchar da
pajar dividendas schi dà ün tal agüd pu-
blic. Eu chat cha’l man public dess pür
pajar quistas investiziuns, ma cha per-
quai nu vessa da dar ingünas dividendas
nu’m voul ir aint il cheu.

Eu sun però propcha cuntaint cha’ls
cumüns d’Engiadina Bassa fan quint da
güdar a las pendicularas e sco acziunari
possa be ingrazchar per quai. Ils cumüns
dessan collavurar eir sün oters chomps
cull’economia privata – lura gessa planet
amunt cun quella!

E uossa amo alch oter: Eu vess amo üna
dumonda in connex culs impissamaints
prezius manzunats survart. Perche nun
investischan las pendicularas il prüm vi
d’üna colliaziun da transport tant ina-
vant moderna ed adattada al temp? Cun
chanuns da naiv as poja far ir a ballins
blers raps. Üna cabina ün pa plü moderna
e cun daplü capacità chi maness la glieud
da la val sülla staziun da muntogna füss
bain ün’investiziun bler plü prudainta.
Quella serviss eir la saira per manar dar-
cheu plü svelt la glieud giò la val ed ils
chanuns da naiv dvantessan uschè perfin
superplü. Urs Trottmann, Scuol

«En urden. Ed jau ta di ina chaussa,
docter: piglia tes revolver cun tai.» El fa
in segn cun il maun e sa volva per ir.

Jau crai che jau saja almain uschè in-
telligent sco mes vischins, ma jau hai
adina in pau l’impressiun d’esser in ta-
mazi cur che jau sun cun Sherlock Hol-
mes. Er en quest cas avev’jau udì il me-
dem ch’el aveva udì, jau aveva vis il me-
dem ch’el aveva vis, e da ses pleds eri cler
ch’el na saveva betg be, tge ch’era succe-

dì enfin uss, ma er tge che vegniva a suc-
ceder, entant che per mai era quest’en-
tira fatschenta anc adina in misteri.
Chaminond a chasa a Kensington, hai
jau studegià suenter a l’istorgia extra-
ordinaria da l’um cun ils chavels co-
tschens ch’ha copià l’Encyclopaedia, a la
visita en il Saxe-Coburg Square ed als
pleds da cumià da mes ami. Tge è questa
fatschenta nocturna, e pertge hai jau da
prender mes revolver cun mai? Nua
vegnin nus ad ir e tge vegnin nus a far?
Jau hai fatg mes patratgs, hai dentant
stuì capitular e laschar pussar la fa-
tschenta fin la saira.

Igl era in quart suenter las nov, cur
che jau sun ì davent da chasa, tras il parc
e lura tras l’Oxford Street a la Baker
Street. Duas charrotschas stevan là, ed
entrond en chasa hai jau udì vuschs sin
il plaun sura. Jau sun entrà en la stanza
da Holmes che discurriva cun dus
umens. In da quels era Peter Jones, l’uf-
fizier da polizia, l’auter era in um grond
e magher cun ina fatscha trista, in chapè
fitg traglischant ed in mantel lung.

«Aha, nossa equipa è cumpletta», di
Holmes. «Watson, jau pens che ti conu-
schias signur Jones dal Scotland Yard. E

quai è signur Merryweather che vegn ad
esser cun nus questa saira.»

«Nus vegnin a lavurar dus a dus, doc-
ter», di Jones. «Noss ami è in um gron-
dius per cumenzar ina chatscha. Tut
quai ch’el dovra è in chaun rutinà cun in
nas fin che gida.»

«Speranza na datti betg in fiasco»,
manegia signur Merryweather da quai
trist.

«Vus pudais avair fidanza en signur
Holmes», di l’agent da polizia. «El ha
sias atgnas metodas in pau extravagan-
tas. Jau sper ch’el n’haja betg navidas,
sche jau di quai. Ma el ha il talent d’in
detectiv. I n’è betg exagerà da dir ch’el è
vegnì in pèr giadas pli datiers a la vardad
che la polizia.»

«Oh, sche Vus schais quai, signur Jo-
nes, lura è quai en urden», manegia
signur Merryweather.

«Malgrà quai stoss jau dir ch’i ma
manca mes gieu da bridge. Igl è l’em-
prima sonda en ventgaset onns che jau
na poss far mes gieu da bridge.»

«Vus vegnis a vesair che Vus vegnis a
giugar questa saira per dapli daners che
fin ussa», constatescha Sherlock Hol-
mes. «Per Vus, signur Merryweather,
vegni ad esser enturn trentamilli glivras,
e per Vus, Jones, vegn ad esser impur-
tant l’um che Vus vulais metter en fer-
manza.»

«John Clay, il morder e lader. El è
giuven, signur Merryweather, ma jau
tschiffass pli gugent quel che in auter
criminal da Londra. John Clay è in um
extraordinari. El è intelligent, e malgrà
che nus chattain fastizs dad el en mintga
chantun, na savain nus mai, nua chattar
l’um sez. Jau al persequitesch dapi onns
e nun hai tuttina mai vis el fin ussa.»

«Jau sper che Vus vegnias oz a vesair
Clay. Jau hai era gì da far ina u duas gia-
das cun el, ed jau sun d’accord cun Vus
ch’el è fitg intelligent. Ma uss èsi passà
las diesch e temp dad ir. Sche Vus pren-
dais l’emprima charrotscha, vegn jau a
suandar cun Watson en la segunda.»

Sherlock Holmes n’ha betg discurrì

bler durant il lung viadi. El sa pusava
enavos, chantinond la musica ch’el
aveva udì il suentermezdi. Nus passain
tras bleras vias stretgas, illuminadas da
laternas da gas, fin che nus essan en la
Farrington Street.

«Uss essan nus fitg daspera», di mes
ami. «Signur Merryweather è directur
da banca ed interessà persunalmain vi
da la fatschenta. Jau hai pensà ch’i saja
bun, sche Jones è er da la partida. El n’è
betg mal, schebain ch’el è in detectiv
miserabel. Uss essan nus qua, ed els ans
spetgan.»

Nus essan entant rivads en la me-
dema via plain pievel sco la damaun.
Nus sortin da las charrotschas e suan-
dain signur Merryweather tras in stretg
passadi ed in isch lateral ch’el avra per
nus. Là endadens è in auter passadi
stretg che finischa cun in portal da fier
massiv. Er quest vegn avert. Nus giain
giu per ina stgala da crap che finischa
davant in auter grond portal. Signur
Merryweather sa ferma per envidar ina
laterna, ans maina tras in passadi stgir, e
lura, suenter avair avert ina terza porta,
essan nus en in local magari grond, em-
plenì cun chistas e stgatlas.

«Nagin na po vegnir en da surengiu»,
constatescha Holmes, tegnend ad aut la
laterna e guardond ensi.

«E nagin na po vegnir tras il fund», di
signur Merryweather, pitgond cun ses
bastun sin las plattas dal palantschieu.
«Per l’amur da Dieu, quai tuna brav da
vit», cloma el surprais.

«Jau stoss propi admonir d’esser in
pau pli quiet», recloma Holmes. «Dastg
jau supplitgar da seser sin ina da quellas
chistas e da taschair.»

Signur Merryweather sesa giu sin ina
chista, entant che Holmes sa metta en
schanuglias sin las plattas dal palan-
tschieu, examinond cun la laterna ed ina
marella las lingias tranter las plattas.
Suenter in pèr secundas è el cuntent,
stat puspè si e metta sia marella en gia-
glioffa.

«Nus avain almain in’ura temp», di

el, «quels schanis pon strusch interpren-
der insatge avant ch’il bun emprestader
cunter pegns saja a letg. Lura na vegnan
els dentant betg a perder ina minuta. Pli
baud ch’els entschaivan cun lur lavur e
pli bler temp ch’els han per mitschar.
Docter, ti has probablamain engiavinà:
nus ans chattain en il tschaler da la
filiala d’ina da las pli grondas bancas da
Londra. Signur Merryweather vegn ad
explitgar, pertge ch’ils criminals ils pli
temeraris da Londra èn gist uss tant in-
teressads vi da quest tschaler.»

«Qua sa chatta noss aur franzos», di
Merryweather sut vusch. «Nus avain udì
ch’ins pudess empruvar d’engular l’aur.»

«Voss aur franzos?»
«Gea, avant entgins mais avain nus

piglià ad emprest trentamilli napoliuns
da la Banca da Frantscha. Igl è vegnì
conuschent che quests daners sajan anc
adina en ils tschalers da nossa banca. En
la chista, sin la quala jau ses, sa chattan
duamilli napoliuns.»

«Ed ussa èsi uras da far noss plans»,
manegia Holmes. «Jau suppon ch’entai-
fer ina ura succedia insatge. Jau crai,
signur Merryweather, che nus stoppian
stizzar questa glisch.»

«E seser en il stgir?»
«I ma displascha. Quels umens èn te-

meraris ed ans pudessan far dal mal. Jau
vegn a star davos questa chista, e Vus
pudessas as zuppar davos quellas. Sch’els
schluppettan, Watson, als stos ti sittar
giu.»

Jau hai mess il revolver sin la chista e
sun sesì giu davos quella. Holmes ha
stizzà la glisch, ed il local era cumpletta-
main stgir.

«Els han be ina via da sortir», di Hol-
mes sut vusch, «numnadamain quella
dad ir enavos tras la chasa en il Saxe-Co-
burg Square. Jau sper che Vus hajas fatg
quai che jau hai giavischà, Jones?»

«Trais umens spetgan a la porta da-
vant.»

«Lura avain nus stuppà tut las rusnas.
Ed ussa stuain nus taschair e spetgar.»

cuntinuaziun suonda

Sir Arthur Conan Doyle

Uniun Rumantsch Grischun

Peder Nair (28)

